
|| ōm̐ śrīparamātmanē namaḥ || 
|| atha ṣōḍaśō:'dhyāyaḥ || 

|| daivāsurasaṁpadvibhāgayōgaḥ || 
 
śrībhagavānuvāca 
abhayaṁ sattvasaṁśuddhiḥ jñānayōgavyavasthitiḥ | 
dānaṁ damaśca yajñaśca svādhyāyastapa ārjavam || 16-1|| 
 
ahiṁsā satyamakrōdhaḥ tyāgaḥ śāntirapaiśunam | 
dayā bhūtēṣvalōluptvaṁ mārdavaṁ hrīracāpalam || 16-2|| 
 
tējaḥ kṣamā dhr̥tiḥ śaucam adrōhō nātimānitā | 
bhavanti saṁpadaṁ daivīm abhijātasya bhārata || 16-3|| 
 
dambhō darpō:'bhimānaśca krōdhaḥ pāruṣyamēva ca | 
ajñānaṁ cābhijātasya pārtha saṁpadamāsurīm || 16-4|| 
 
daivī saṁpadvimōkṣāya nibandhāyāsurī matā | 
mā śucaḥ saṁpadaṁ daivīm abhijātō:'si pāṇḍava || 16-5|| 
 
dvau bhūtasargau lōkēsmin daiva āsura ēva ca | 
daivō vistaraśaḥ prōktaḥ āsuraṁ pārtha mē śr̥ṇu || 16-6|| 
 
pravr̥ttiṁ ca nivr̥ttiṁ ca janā na vidurāsurāḥ | 
na śaucaṁ nāpi cā:'cāraḥ na satyaṁ tēṣu vidyatē || 16-7|| 
 
asatyamapratiṣṭhaṁ tē jagadāhuranīśvaram | 
aparasparasambhūtaṁ kimanyatkāmahaitukam || 16-8|| 
 
ētāṁ dr̥ṣṭimavaṣṭabhya naṣṭātmānō:'lpabuddhayaḥ | 
prabhavantyugrakarmāṇaḥ kṣayāya jagatō:'hitāḥ || 16-9|| 
 
kāmamāśritya duṣpūraṁ dambhamānamadānvitāḥ | 
mōhādgr̥hītvāsadgrāhān pravartantē:'śucivratāḥ || 16-10|| 

cintāmaparimēyāṁ ca praḷayāntāmupāśritāḥ | 
kāmōpabhōgaparamāḥ ētāvaditi niścitāḥ || 16-11|| 
 
āśāpāśaśatairbaddhāḥ kāmakrōdhaparāyaṇāḥ | 
īhantē kāmabhōgārtham anyāyēnārthasañcayān || 16-12|| 
 
idamadya mayā labdham imaṁ prāpsyē manōratham | 
idamastīdamapi mē bhaviṣyati punardhanam || 16-13|| 
 
asau mayā hataḥ śatruḥ haniṣyē cāparānapi | 
īśvarō:'hamahaṁ bhōgī siddhō:'haṁ balavānsukhī || 16-14|| 
 
āḍhyō:'bhijanavānasmi kō:'nyō:'sti sadr̥śō mayā | 
yakṣyē dāsyāmi mōdiṣyē ityajñānavimōhitāḥ || 16-15|| 
 
anēkacittavibhrāntāḥ mōhajālasamāvr̥tāḥ | 
prasaktāḥ kāmabhōgēṣu patanti narakē:'śucau || 16-16|| 
 
ātmasambhāvitāḥ stabdhāḥ dhanamānamadānvitāḥ | 
yajantē nāmayajñaistē dambhēnāvidhipūrvakam || 16-17|| 
 
ahaṅkāraṁ balaṁ darpaṁ kāmaṁ krōdhaṁ ca saṁśritāḥ | 
māmātmaparadēhēṣu pradviṣantō:'bhyasūyakāḥ || 16-18|| 
 

tānahaṁ dviṣataḥ krūrān saṁsārēṣu narādhamān | 
kṣipāmyajasramaśubhān  āsurīṣvēva yōniṣu || 16-19|| 
 
āsurīṁ yōnimāpannāḥ mūḍhā janmanijanmani | 
māmaprāpyaiva kauntēya tatō yāntyadhamāṁ gatim || 16-20|| 
 
trividhaṁ narakasyēdaṁ dvāraṁ nāśanamātmanaḥ | 
kāmaḥ krōdhastathā lōbhaḥ tasmādētattrayaṁ tyajēt || 16-21|| 
 
ētairvimuktaḥ kauntēya tamōdvāraistribhirnaraḥ | 
ācaratyātmanaḥ śrēyaḥ tatō yāti parāṁ gatim || 16-22|| 

yaḥ śāstravidhimutsr̥jya vartatē kāmakārataḥ | 
na sa siddhimavāpnōti na sukhaṁ na parāṁ gatim || 16-23|| 
 
tasmācchāstraṁ pramāṇaṁ tē kāryākāryavyavasthitau | 
jñātvā śāstravidhānōktaṁ karma kartumihārhasi || 16-24|| 
 
ōm̐ tatsaditi śrīmad bhagavadgītāsu upaniṣatsu brahmavidyāyāṁ yōgaśāstrē 
śrīkr̥ṣṇārjunasaṁvādē daivāsurasaṁpadvibhāgayōgōnāma 
ṣōḍaśō:'dhyāyaḥ|| 16|| 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
With Blessings from: 
Sri. Sri. Sugunendra Theertha Swamiji, Puthige Mutt, Udupi, India 
Sri Krishna Vrundavana, NJ, USA 
http://krishnavrunda.org/ 


